
Z
ataraingo eraikigarrita-
sun urbanistikoaren 
%15 jasoko du Lasarte-

Oriako Udalak. Hitzarmen 
urbanistikoa sinatu zuen atzo 
Kontzertazio Batzarrarekin, 
puntu hori onartuz.

Lur zoruari eta hirigintzari 
dagokion 2/2006 legean oina-
rrituta egin zuen perituak balo-
razioa.  Horren arabera, 
Udalak 443.915 euro jasoko 
ditu guztira. Diru kopuru 
horren ordainketa zatikatua 
izango da eta bost epetan 
burutuko da.

Lehen urratsak

Zatarain bezala izendatutako 
Oztaran gaineko lurretan 
hainbat motatako etxebizitzak 
eraikitzeko lehen urratsak 
eman ziren 2005ean. Lasarte-
Oriako Planeamenduko Arau 
Subsidiarioen Berrikuspena-
ren Testu Bateratua onartu 
zen orduan.

2011. urtean baina, zen-
bait aldaketa egin ziren eraiki 
behar reko  t ipo log ie tan . 

Hasiera batean etxebizitza 
familiabakar adosatuak eta 
familiabakar isolatuak ziren 
eraikitzekoak, baina garapen 
apaleko eraikuntza komunak 
egitea adostu dute azkenean.

Iazko ekainean geratu zen 
erabat definituta Zatarain 
zonaldeko ordenazioa: Bir-
partzelatzeko Proiektua ize-
neko dokumentu bat onartu 
zen, Oztaran gaineko lurren 
ordenazioa behin betiko 
zehazten zuena.

Ordainketa zatikatua

Atzo goizean eman zuten 
beste urrats bat Lasarte-
Oriako Udalak eta Kontzerta-
zio Batzarrak. Hitzarmen 
urbanistiko bat sinatu zuten. 

Akordio horretan adostu 
zuten 443.915 euro jaso 
behar dituela Udalak. Beste 
hitz batzuetan esanda, Zara-
taingo lurren eraikigarritasun 
urbanistikoaren %15. Balora-
zio hori lur zoruari eta hiri-
gintzari dagokion 2/2006 
legean oinarrituta egindako 

peritu-balorazioaren arabera 
zehaztu da.

Lasarte-Oriako Udalak ez 
du diru guztia aldi batean 
jasoko, zenbait epetan baizik. 
Zehatzago esanda, bost zati-
tan banatuta jasoko ditu hi-
t za rmenean  ados tu tako 
443.915 euroak.

Lehenengo ordainketa 
epean diru kopuru osoaren 
erdia jasoko du: 221.957,51 
euro guztira. Kantitate hori 
eskuratuko du Birpartzelatze-
ko Proiektuaren behin betiko 
onespena GAO Gipuzkoako 
Aldizkari Ofizialean argitara-
tuta azaltzen denetik hama-
bost egunen buruan. 

Ordainketaren hurrengo 
hiru faseak elkarlotuta doaz. 
A-36 Zatarain hirigintzako 
interbentzio-eremuko obrak 
aurrera eramateko hiru lizen-
tzia munizipal eskatu behar 
dira. Lehen lizentzia munizi-
pala eskatu eta hamabost 
egunetara 66.587,25 euro 
jasoko ditu Udalak. Hau da, 
kopuru totalaren %15. 

Bigarren obra lizentzia 
munizipala eskatu eta gero 
beste 66.587,25 euro ingresa-
tuko ditu Udalak. Hirugarren 
eta azken lizentzia eskatu eta 
beste hamabost egunetara, 
diru kopuru osoaren beste 
%15 jasoko du Udalak. Hiru 
lizentzia horiek eskatu eta 
beharrezko denbora igaro-
tzean, beraz, 443.915 euro 
horien %95 egongo dira Uda-
laren eskuetan.

Lehen esan bezala, dirua-
ren ordainketa bost zatitan 
banatuko da, atzo goizean 
sinatutako hitzarmen urbanis-
tikoan jasotzen denez. Bosga-
rren eta azken ordainketa epe 
horretan diru kopuru totalera 
i r i s teko  gera tzen  d i ren 
22.195,76 euroak jasoko ditu 
Lasarte-Oriako Udalak. Kanti-
ta te  hor i  ingresa tu  e ta 
443.915 euroak eskuratzeko, 
Zatarain hirigintzako inter-
bentzio-eremuko lehenbiziko 
okupazioko lizentzia eskatu 
eta hamabost egun pasatu 
arte itxaron beharko du. 

Zatarain urbanizatzeko pausoa
Hitzarmena sinatu dute Udalak eta Kontzertazio Batzarrak

Garapen apaleko eraikuntza komunak eraikiko dituzte Zatarain bezala izendatutako Oztaran gaineko lurretan.

2005ean eman ziren 

lehen urratsak Zatarain 

beza la  i zendatut ako 

Oztaran gaineko lurretan 

hainbat etxebizitza erai-

kitzeko. Atzo eman zuten 

beste bat; hitzarmen 

urbanistikoa sinatu zuten 

Lasarte-Oriako Udalak 

eta Kontzertazio Batza-

rrak. Lur zoruari eta hiri-

gintzari dagokion 2/2006 

legean oinarritutako peri-

tu-balorazio batek dio 

443.915 euro jaso behar 

dituela udalak; ordainke-

ta bost epetan egingo da.

3 HITZALDIA

EH Bilduk mahai 
ingurua antolatu du 
Manuel Lekuonan
EHBilduk “Europako askapen 
mugimenduak ezkerretik” 
mahai ingurua egingo du 
Manuel Lekuonan asteazke-
nean, arratsaldeko 19:00etan. 
Honetan parte hartuko dute 
Pat Rice Irlandako Sinn-Fein 
alderdiko mahai nazionaleko 
kide ohiak, Pernando Barrena 
EH Bildu-ko kideak eta Kata-
luniako CUPeko ordezkari 
batek. Moderatzaile lanetan 
ariko da Independentistak 
sareko Unai Apaolaza. 

5 ISLADA EZKUTATUAK

Lehergailua aurkitu 
dute Txaldatxurko 
indusketa lanetan   
Islada Ezkutatuak memoria 
historikoaren alde diharduen 
taldeak eztanda egin gabeko 
bonba bat aurkitu zuen aste-
buruan. Txaldatxur gainean 
indusketa lanak eta garbike-
tak egiten ari zirela topatu 
zuten leherkaria taldeko 
kideek azaldu moduan. Er-
tzaintzari abisua eman eta 
hauek leherrarazi  zuten 
Gerra Zibil garaiko proiektila. 
Martxoan bertan lanean ari 
zirela, mota honetako beste 
lehergailu bat topatu zuten.

G
osaltzen ari naizela, kafesneari eragi-

ten, hara non konturatu naizen, 

kafesnetan bueltaka dabiltzala hitz hauek: 

Autonomia, independentzia, burujabeta-

suna, lurraldetasuna, erabakitzeko eskubi-

dea, genero arteko berdintasuna, 

askatasuna, Identitatea,eredu ekono-

mikoa, ideologia politikoa, justizia soziala.

Gaztetxo nintzala autonomia ala 

independentzia erabaki genuen, tartean, 

gure lur eremua zein zen erabaki behar 

izan  genuen. “zenbat gara? Lau, bat, 

hiru, bost, zazpi?” Nafarroa  eta Iparral-

dea hurrengorako utziz. Demokrazian, 

Herria da subiranoa. Herriak hartzen 

ditu erabakiak. Burujabetasuna behar 

dugu beraz, erabakiak hartzeko.

Hizkuntzak identitatea sortzen du. 

”Euskarak egiten gaitu euskaldun” fede 

hartuta, hasi ginen jo ta su. Identitatea 

sortu behar da. Gerora sortu zen motiba-

zio instrumentala eta konturatu ginen 

gure dogma hura ez zela beti betetzen, 

hizkuntzak ez du beti identitatea sor-

tzen.  Egun hauetan konturatu naiz inde-

pendentziaren aldeko motibazio 

instrumentala ere existitzen dela. Ekono-

mikoki nola geratuko ginateke banandu 

ezkero? Dibortzioaren figura ibili da 

bueltaka. Elkarrekin egoteko maitasunak 

kale egin duenean ”elkarrekin ezin bizi”. 

Espainian ez zen dibortzio legerik 

1981a arte. Tradizionalki emakumeen-

tzat zer zekarren dibortzioak? Asko eta 

askorentzat erabakia hartu ezina. Inde-

pendentzia ekonomikorik ez eta “sekula 

sekulorum” senarraren menpe manten-

du behar. Zenbaitek bizi mailari eutsi 

nahi, eta aguanta bertan. Beste zenbai-

tek ordea, dibortzioa eta gero bizi maila 

jaitsi arren, beraien burua estimatu, eta 

askatasuna eta zoriontasuna aurkitu du. 

Pobreago baina zoriontsu.

Herrien arteko dibortzioan, banatuta 

aberatsago izan nahi dugu. Motibazio 

instrumentala. Gure  herriarekiko maita-

sunak kale egin du? Nahiko identitaterik 

ez dugu sortu? Ideologia politikoa, justi-

zia soziala ahulegi?

Espainian oraindik erabakitze 

eskubiderik ez dago. Erabaki hauek 

zenbat dute identitatetik? Komenientzia-

tik? ideologia politikotik? Sozialetik? 

Zenbat Eskozian? Katalunian? eta Euskal 

Herrian? Beste zenbat urtetan gure gosari-

tako kafesnetan, hortxe jira eta buelta? 

Neure kabuz

Azoka txikia

Dibortzioa

Mailu Arruti

Jaiotzak

   


Heriotzak

  
  

     


EGUNEKOAK: 09:00-22:00

Ostirala, 12
Gil, Kale Nagusia 24 943 361529

Larunbata, 13
Rodriguez, Kale Nagusia 42 atzea 943 361774

Igandea, 14
Rodriguez, Kale Nagusia 42 atzea 943 361774

Astelehena, 15
Acha-Orbea, Hipodromo et. 6 943 363549

Asteartea, 16
Urbistondo, San Frantzisko 1 943 366567

Asteazkena, 17
Gandarias-Uribe, I. de Loyola 9 943 019521

Osteguna, 18
Orue, Jaizkibel plaza 2 943 362652

Farmazia Goardiak

GAUEKOA: 22:00-09:00, egunero

   
   

 Zorion agurrak Heriotzak Jaiotzak

Zorion agurrak bidaltzeko 943 36 68 58, txintxarri@txintxarri.info edo 
txintxarri.info web orrialdeko formularioa erabili dezakezue.

Osasun Zentroa 943 007960

DYA 943 464622

Gurutze Gorria 943 363953

Udaltzainak 943 362442

Ertzaintza 943 288888

SOS Deiak   112

Larrialdi telefonoak

Diruz laguntzen duten erakundeak

GFAko Kultura eta 
Euskara Departamendua

txintxarri

Erredakzioa:
Maider Azurmendi, Iñigo 
Gonzalez, Jon Altuna E.

txintxarri@txintxarri.info

Publizitatea eta administrazioa:
Arantza Artola 

publizitatea@ttakun.com                     
administrazioa@ttakun.com

Laguntzaileak:
Unai Muñoa, Gorka Lasa,
Ane Labaka, Mailu Arruti,
Asier Odriozola, Jone M. 

Hernandez, Jexux Artetxe, Pako 
Aizpitarte, Edu Galardi

Informatikoa:
Xabier Amadoz

Babeslea Laguntzailea

Argitaratzailea: 

Ttakun Kultur Elkartea

Geltoki kalea 4 

20160 Lasarte-Oria

943 366 858/943 371 448 

G-20407557

Legezko gordailua: 

SS513/93

ISSN: 1134-0053

Inprimategia 

Zeroa Multimedia, S.A.

Aleak zenbakiko: 7.800

Malen

 
    

  
 

  
 



Nora

 
  

  


Maialen

  
  

  
 

Joshe

  
Eneko

 
   

 
  

  

Erregistroa 943 376055

E
uropako askapen mugi-
menduak ezkerret ik” 
mahai ingurua egingo da 

d a t o r r e n  a s t e a z k e n e a n 
Manuel Lekuonan EHBilduk 
antolatuta.

EHBildutik aipatu dutenez, 
“Eu ropa  mendeba ldeko 
mapa, urte askotan finkoa 
izan dena, batzuen ustez 
mugiezina, aldaketen atarian 
da”. Eskozian izan berri den 
erreferendum-a eta Katalu-
niako kontsultaren inguruko 
mugimenduek “lurrikara era-
gin dute” hauen ustetan. 

“Europako herrien askapen 
mugimenduek aldaketa ugari 
sortu dituzte epe laburrean: 
prozesuen demokratizazioa 
bu l t za tuz ,  ga inon tzeko 
herrialdeen aitortza lortuz 
edo eta herritarren eskaera 
masiboen bidez”.

Ipar Irlandako prozesuak 
azken urteetan hainbat irakas-
pen utzi dituela pentsatuta eta 
oraindik ere, Euskal Herria-
rentzat lagungarri izan dai-
t ezkeen  molde  be r r i ak 
ezagutzeko, antolatu da bes-
teak beste, mahai inguru hau 
herrian.

EH Bildutik, “askapen 
mugimendu hauek ezkerreko 
ikuspegitik ezagutzea propo-

satzen dugu, Herrien askape-
na ezinbestean askapen 
sozialarekin uztarturik doala 
ulertzen baitugu”. 

Mahai inguruan Pat Rice 
Irlandako Sinn-Fein alderdiko 
mahai nazionaleko kide ohia 
izango da, EHBilduko kide 
eta Sortuko bozeramailea den 
Pernando Barrena eta Katalu-
niako CUPeko ordezkari bat 
ere izango da. 

Hauekin batera, Unai 
Apaolaza Independentistak 
sareko kidea ari tuko da 
moderatzaile lanetan.

Asteazkenean 19:00etan 
hasiko da mahai ingurua eta 
honetara gerturatzea animat-
zen dituzte herritarrak.

MUSIKA

Alboka Txikin izena emateko aukera

Alboka Txiki Abesbatzak bere izen-emate epea zabaldu berri 
du 2014-2015 ikasturterako. Eskaintza 6 eta 14 urte arteko 
gazteentzat dago zuzenduta. Abesbatzan parte hartu nahi 
duten guztiek edo informazio gehiago eskuratzeko, info@
albokaabesbatza.com helbidera idazteko eskatzen dute 
Albokatik.  Mezuan haurraren izen abizenak, gurasoen izen 
abizenak eta telefono zenbaki bat idatzi beharko dira. 
Arduradunak telefonoz jarriko dira harremanetan bakoitzare-
kin ikasturtearen hasiera noiz den jakitera emateko.

KULTURA

Ipuin kontalariak haur liburutegian

Urriaren 6ean hasiko dira ipuin kontalari saioak haur liburute-
gian. Lehenengoa Pello Añorgak gidatuko du eta 4 eta 5 urte 
bitarteko umeei zuzenduta egongo da. 

Hurrengo saioa Kontukanto herriko bikotearekin izango da 
eta hau 6, 7 eta 8 urteko umeentzat izango da urriaren 14ean. 
Horrela, txandaka joango dira Pello Añorga eta Kontukantoi 
urriaren 14 eta 20ean; azaroak 5, 11 eta 27 eta abenduak 11 
eta 17 bitartean. 

Liburutegitik gogoratzen dute saio hauetara umeak baka-
rrik sartu ahal izango direla, behin ipuina hasi eta gero ezingo  
dela gelatik atera eta puntual hasiko direla saio guztiak 
18:00etan.  

JAIA

Udazken festako sardina afaria

Auzoan udazkenari harrera egiteko sardina afaria antolatu 
dute Zabaleta Auzolanekoek urtero bezala. Gaur egingo da 
afaria, Antonio Blas plazan, arratsaldeko 20:30ean. Bertan 
giro ederra jarriko dute udal musika eskolako trikitilariek. 

OSASUNA

Ondo ibili ekimena martxan

“Ondo ibili” taldea, gaur ostirala, irailak 26tik aurrera pasea-
tzen hasiko da. Taldea, ostiralero 11:00etan Okendo plazan 
elkartuko da. Hantxe ibilbideak dinamizatuko dituzten bolun-
tarioak zain izango dituzte ibilbideari ekiteko. Boluntario hauek 
herriko hainbat elkarteetako kideak eta herritarrak dira, txan-
daka ariko dira eta hauek ezagutzeko modua, jantzita eraman-
go duten txaleko horia izango dela aipatzen dute sustatzaileek. 

Bilera ezberdinetan herria zeharkatzen duten luzera des-
berdineko 4 ibilbide egokitu antolatu dituzte sustatzaileek. 
Zubietara, Atsobakarrera, Oria ibaiaren albotik eta Plazaolara 
joango dira hasiera batean. Horrela bakoitzaren gaitasunen 
arabera luzeagoa edo motzagoa den paseoa aukeratzea egon-
go da. Ekimena doan da eta herriko nagusiak osasuntsu man-
tentzea du helburu. Sustatzaileek herritarrak ibilbide hauetan 
parte hartzera animatzen dituzte.

IKASTAROA

Euskal jantzi tradizionalen inguruko bi 
ikastaro
Urtero bezala, arrakasta handia izaten duen ikastaroa antolatu 
du Ttakunek, hain zuzen, euskal jantzi tradizionalen ingu-
rukoa. Aurtengoan, bi ikastaro egingo dira bata urrian eta 
bestea azaroan. Bi hilabete horietako astearte eta ostegun 
guztietan izango dira saioak, 15:00etatik 17:00etara. 
Emakumeen zentroan egingo dira bi ikastaro horiek eta Jone 
Artola izango da irakaslea. Ttakuneko bazkide direnek 22 
euro ordaindu beharko dituzte ikastaroa egiteagatik; bazkide 
ez direnentzat berriz, izen ematearen prezioa 25 eurokoa 
izango da. Izena emateko edota informazio gehiago eskura-
tzeko Ttakuneko bulegotik pasa daiteke dagoeneko edota 
kultura@ttakun.com-era mezua bidali. 

TXOKOAK

Argazkiak jasotzeko azken eguna

Udako txokoetako argazkiak eskuratzeko azken eguna astele-
hena, irailaren 29a izango da. Umearen izenarekin identifika-
tutako USBa Ttakuneko bulegora eraman beharko da arratsal-
dez, 16:30etik 19:30erako ordutegian. 

Pat Ricek harreman estua du Euskal Herriarekin, Euskararen Maratoian bisitan izan zen. 

Askapen mugimenduez 

EHBilduk “Europako aska-
pen mugimenduak ezke-
rretik” mahai ingurua 
egingo du Manuel Lekuo-
nan asteazkenean. Hone-
tan parte hartuko dute Pat 
Rice Irlandako Sinn-Fein 
alderdiko mahai naziona-
leko kide ohiak, Pernando 
B arrena  EH  B i ldu-ko 
kideak eta Kataluniako 
CUPeko ordezkari batek. 
Moderatzaile lanetan ariko 
da Independentistak sare-
ko Unai Apaolaza. Mahai 
ingurua irekia izango da 
eta herritarrak honetan 
parte hartzera animatzen 
dituzte ekimenaren susta-
tzaileek.

Irlanda, Katalunia eta Euskal Herriaz solasaldia

HITZALDIA

Celestino Riveraren azken lana

Celestino Rivera herritarrak 
beste behin, harro eraku-

tsi nahi izan du harrian egin-
dako bere azken lana. 

A l a r az  Sa l amancako 
herrian jaioa, ia 50 urte dara-
matza Lasarte-Orian Celesti-
nok.  Zaletasun modura, 
harrian eta egurrean lanak 
egin ohi ditu eta kasu hone-
tan, Mendizabal-Olaizola 
familiarentzat armarria izan 
da egin duena harrian eta 
65x55 cm-ko neurrian. 

Zaletasuna da Celestino-
rentzat baina lan handia har-
tzen duela azaltzen du, “lan 
hau egiteko hilabete eta erdi 
behar izan dut”.  Izan ere, lan 
zehatza da zizelkatzea eta 
oso kontuz ibili behar da iru-
d ia  izor ra tu  ez  dad in . 
Funtsezkoa da ere bere uste-
tan, harriaren kalitatea ona 
izatea eta honen gaineko eza-
gutza.

Halako armarriak dira 
gehien egiten dituen lanak eta 
dokumentatzeko ezinbeste-
koa da berarentzat Donos-

t i ako  Ko ldo  Mi t xe l ena 
liburutegia. Euskal Herriko 
armarriei buruz liburu ugari 
dagoela dio eta bertan topa-
tzen ditu irudiak ondoren 
harrira edota egurrera erama-
teko.

Behin lan bat bukatuta 
ordea, ez du atsedenik har-
tzen lasarteoriatarrak eta 
dagoeneko Celestino Rivera 
artistak aipatu du hainbat 
proiektu  eta ideia dituela 
esku artean. 

Celestinok bere tailerraren kanpoko aldean, egindako armarriarekin.

A
u r t e n g o  M a k e t a 
lehiaketa aurkeztu du 
Lasarte-Oriako udale-

ko Gazteria eta Festak sai-
lak. Zazpigarren edizioa 
izango da aurtengoa. Lanak 
aurkezteko epea astelehe-
nean irekiko da, irailaren 
29an alegia. Musika taldeek 
musika@lasarteoriasarean.eu 

helbidera hiru abesti bidali 
beharko dituzte. 

Hiru oinarri

Gazteria eta Festak sailak hiru 
oinarri nagusi ezarri ditu 
lehiaketa honetan. Batetik, 
formatu komertzialetan inoiz 
lanik argitaratu ez duten tal-
deek soil ik izango dute 
maketa lehiaketara aurkezte-
ko eskubidea; egiten duten 
musika estiloa edozein izan 
daitekeela zehaztu dute. 

Bestetik, lehen esan beza-
la, musika talde bakoitzak 
hiru abesti aurkeztu beharko 
ditu Maketa lehiaketara. 

Abesti horiek MP3 formatuan 
bidali behar dira, inskripzio-
fitxa eta taldearen argazki 
digital batekin batera. Doku-
mentazio horrek guztiak ezin-
go du 15MB baino gehiagoko 
pisua eduki.

Hirugarren oinarri bat ere 
ezarri dute: musika@lasarteo-

riasarean.eu helbide elektro-
nikora bidali beharko dituzte 
hiru abestiak eta gainontzeko 
dokumentazio guztia.

Antolatzaileek nabarmen-
du dute aipatutako hiru oina-
rri horiek baldintzen laburpen 
bat direla. Aurkeztu beharre-
ko dokumentazio guztia eta 
lehiaketaren baldintza zeha-
tzak udalaren web orrialdean 
jarriko dituzte.

Modalitate desberdinak

Aurtengo Maketa lehiaketak 
hiru modalitate edukiko ditu, 
aurkeztutako lanen ezauga-
rrien eta musika taldeen 
osaketaren araberakoak: 
Lehen saria, Lasarte-Oria saria 
eta Euskara saria. Lehengo 

urteko edizioko kategoriak 
mantentzen dira, hortaz.

Lehen saria irabazten 
duen taldeak 1.000 euro 
jasoko ditu eskudirutan. 
Lehiaketara aurkezten den 
edozein talde izango da hau-
tagai, jatorria eta abesteko 
hizkuntza edozein izanda ere.

Lasarte-Oria saria irabazte-
ko baldintza bat bete beharko 
dute musika taldeek: gutxie-
nez  ta ldek ideen erd iak 
herrian erroldatuta egotea. 
Kategoria horretako saria 700 
eurokoa izango da. 

Euskararen normaliza-
zioan bidea egiten jarraitzeko 
eta euskaraz abestera anima-

tzen diren taldeei babesa 
emateko sortu zuten lehiake-
taren antolatzaileek Euskara 
saria, lehengo urteko edi-
zioan. Hortaz, euskaraz abes-
ten duten talde guztiek hartu 
dezakete parte modalitate 
horretan. Irabazleek 500 euro 
jasoko dituzte eskudirutan.

Antolatzaileek zehaztu 
dutenez, talde bakar batek 
irabazi ahalko ditu modalitate 
desberdinetako sariak, baldin 
eta horietan parte hartzeko 
baldintzak betetzen baditu.

Epaimahai batek balora-
tuko ditu musikarien lanak eta 
banatuko ditu sariak. Gazteria 
eta Festak departamentuak 

izendatuko du epaimahai 
hori. “Bertako kideak emaku-
mezkoak eta gizonezkoak 
izango dira neurri berean, 
berdintasunaren bidean ere 
lana egiten jarraitzeko”.

Lekukoa hartu

The Wheel & The Hammond 
Kordobako taldeak irabazi 
zuen 2013ko Lehen saria. 
Lasarte-Oria saria berriz, 
Keep Diggin taldearentzat 
izan zen. Herrikoa zen baita 
ere Euskara saria eraman 
zuen taldea: Gabezia. Astele-
henetik aurrera hasiko dira 
musikariak lehiatzen, 2013ko 
irabazleen lekukoa hartzeko.

Abian da VII. Maketa lehiaketa
Irailaren 29tik aurrera aurkeztu ahal izango dituzte musika taldeek euren lanak

Astelehenetik aurrera hasiko da The Wheel & The Hammond 

(sari nagusia), Keep Diggin (Lasarte-Oria saria) eta Gabezia 

(Euskara saria) taldeei lekukoa hartuko dieten taldeak auke-

ratzeko lehiaketa. Maketa lehiaketaren zazpigarren edizioa 

da aurtengoa. Hiru sariak mantendu egingo dira. Irailaren 

29tik aurrera 'musika@lasarteoriasarean.eu' helbidera bida-

li beharko dituzte euren lanak (hiru abesti) musika taldeek. 

Madrilgo 'Sons of rock' taldeak irabazi zuen Maketa lehiaketako Lehen saria, 2009an. 

Herri-eskalako diagnos-
tikoa egitea. Hori da 

Sasoeta Sasoitu! egitasmoaren 
bigarren fasea. Lasarte-Oriako 
elkarte eta eragileen ordezka-
riekin batera burutuko dute, 
bi saiotan. Asteartean egin 
zuten lehenengoa, Gaztele-
kuan, arratsaldeko 18:00etan. 

Talde txikitan banatu eta 
mahai batzuen bueltan bildu 
z i ren her r iko e lkar teen 
ordezkariak Hiridunak talde 
teknikoko kideekin, herrian 
dauden espazio publiko des-
berdinek dituzten arazo eta 
gabeziak identifikatzeko.

Hurrengo urratsa, espazio 
publ ikoen problemat ika 
aztertu eta gero, mahai gai-
nean  j a r r i t ako  a razoe i 
konponbidea bilatzen saia-
tuko dira herriko eragileak 
Hiridunak taldeko kideekin  
batera.  Proposamen eta 
ideiak planteatuko dituzte, 
La sa r t e -Or iako  e spaz io 
publikoak aldatzen eta euren 
erabilera hobetzen saiatzeko.

Sasoetako zenbait etxabe 

eta pasabide eraitsiko ditu 
Udalak, arkupe eta espazio 
ireki bilakatzeko. Obra egin 
ostean geratuko diren espazio 
horiei zer erabilera eman era-
bakitzeko, auzotarren iritziak 
jasoko dituzte parte-hartze 
prozesu baten bitartez. Hiru-
garren eta laugarren fasean 
egingo dute lanketa hori, 
Sasoetako bizilagunekin.

Bigarren fase honetan 
herri osoko espazioen proble-
matika aztertu nahi da; horre-
g a t i k  d e i t u  d i t u z t e 
Lasarte-Oriako eragileak irai-
leko bi tailerretara.

Bilera astelehenean

Tailerrekin hasi baino egun 
bat lehenago ezagutu zuten 
proiektua Sasoetako auzota-
rrek. Astelehen arratsaldeko 
18:00etan egin zuten bilera, 
Gaztelekuan. Berrogei bat 
bizilagun hurbildu ziren uda-
leko ordezkari, Jose Manuel 
Elizegi udal arkitekto eta Hiri-
dunak talde teknikoko kideen 
azalpenak entzutera. 

Pablo Barrio alkateak hitz 
egin zuen lehenengo, sarrera-
txo bat egiteko. Azpimarratu 
zuen “aldatu” egin direla 
Sasoetako bizilagunen beha-
rrak, eta horretarako “beha-
rrezkoa” dela auzoaren 
egitura aldatzea. Zehaztu 
zuen Udalak “borondate eta 
asmo garbiak” dituela Sasoe-
tako obrak gauzatzeko.

Jose Manuel Elizegi udal 
arkitektoak hartu zuen hitza 
ondoren. Esan zuen baldin-
tzen pliegoak pasa direla jada 
Hirigintza batzordetik. Onar-
tzen direnean, lizitaziora ate-
rako dira auzoko obrak, 
enpresak aurkeztu daitezen. 

Behin erabakitzen denean 
zein enpresak burutuko 
dituen obrak, Sasoetako zen-

bait pasabide eta etxabe 
eraisten hasiko dira.

Hiridunak talde teknikoak 
azaldu zuen zein urrats eman 
diren orain arte, eta auzota-
rrak gonbidatu zituen proze-
suan parte hartzera. Galderak 
eta zalantzak planteatu zituz-
ten auzotarrek bukaeran, 
gehien bat, lanen hasiera data 
jakiteko gogoa azaldu zuten.

Hasi da Sasoeta Sasoitu! proiektuaren bigarren fasea

Berrogei bat auzotar joan ziren Gaztelekura astelehenean, Sasoeta Sasoitu! proiektua ezagutzera. 

A
stelehenean beste aur-
kikuntza baten berri 
eman zuen herriko 

Islada Ezkutatuak taldeak. 
Txaldatxurko gainean, aur-

kitutako lubakiaren garbike-
tan ari zirela, lehertu gabeko 
beste bonba bat aurkitu 
zuten.  1936ko Gerrako ger-
takariak ikertzen eta garaiko 
protagonisten hitzak biltzen 
ari den taldeak larunbatean 
topatu zuen lehergailua. 

Eurek a ipatu  bezala , 
leherkariaren tamaina 27 zm 
luze eta  7'5 zm-ko diame-
trokoa zen. Artilleriako proie-
ktil bat zen bere garaian bota 
eta eztanda egin gabekoa. 

Bigarren lehergailua

Aurrekoan bezala, Ertzaintzari 
parte eman behar izan zioten 
eta artifizieroak etorri eta 

beraiek leherrarazi egin 
zuten.

Martxoan beste lehergailu 
bat topatu zuen  taldeak  eta 
orduan publiko egin behar 
izan zuen, aurkitutako luba-
kian egiten ari zen lana. 
Orduan, aurkitutako material 
guztia erakutsi zuten eta 
leherkariarekin izandako 
esperientzia azaldu zuten. 

Taldeko kideak Aranzadik 
emandako irizpide batzuen 
gainean lan egiten ari dira 
ahalik eta ziurren izan dadin 
beraientzat. Hori dela eta, 
herritarrei dei bat egiten diete,  
jakin-minetik haratago, ere-
mua arriskutsua izan daite-
kee la  e ta ,  ingurura  ez 
gerturatzeko.

Dena garbia dagoenean 
taldeak berak emango du 
horren berri eta erakutsiko du 
hilabete luzeetan bertan egin-
dako lana.

Lehertu gabeko lehergailua
Islada Ezkutatuak taldeak bigarren lehergailua aurkitu du bere indusketan 

Islada Ezkutatuak memoria historikoaren alde diharduen tal-

deak eztanda egin gabeko bonba bat aurkitu zuen aste-

buruan. Txaldatxur gainean indusketa lanak eta garbiketak 

egiten ari zirela topatu zuten leherkaria taldeko kideek azal-

du moduan. Ertzaintzari abisua eman eta hauek leherrarazi  

zuten Gerra Zibil garaiko proiektila. Martxoan leku berean 

lanean ari zirela, mota horretako beste lehergailu bat topatu 

zuten.

Larunbatean lubakian garbiketa lanak egiten aurkitu zuten Islada Ezkutatuak taldekoek lehergailua.

Euska l  He r r i  ma i l ako 
kanpaina mar txan da 

asteazkenetik hasita. Donos-
tian egin zen solaskide egitas-
m o a n  i z e n - e m a t e 
kanpainaren aurkezpena. 

Honetan Jasone Mendiza-
bal Euskaltzaleen Topaguneko 
zuzendariak, Maitane Ariza-
bal eta Bergarako Jardun 
elkarteko kideak, eta Kristina 
Kerthoff eta Bego Urzelai Ber-
garako berbalagunek hartu 
zuten parte.

Aur tengo izen-emate 
kanpainak, hizkuntza gaita-
sunak areagotu eta inguruko 
euskal hiztunak ugaritzea 
posible dela erakutsi nahi du. 
Jasone Mendizabal Euskaltza-
leen Topaguneko zuzendariak 
aipatu zuenez, “euskaraz 
hobeto eta gehiago aritzeko, 
eta euskal hiztunak biderka-
tzeko, ez da magiarik behar, 
guk daukagu trukoa: aritzea”.

Horretarako, mintzalagun 
ta ldeen eraginkor tasuna 
nabarmendu zuen Mendiza-
balek.

Agerraldian azpimarratu 
zuten aurreko ikasturtean 

5.500 mintzalagun baino 
gehiago elkartu direla Euskal 
Herri osoan hedatuta dauden 
egitasmoetan.

Izen-emateak gora egiten 
du urterik urte, eta hastear 
dagoen ikasturtean 6.000 
mintzalagun lortzeko bidean 
daude Mintzapraktika egitas-
moak. Lasarte-Orian esate-
rako, iaz 100 lagun inguru 
izan ziren. 

Euskaraz bizitzeko pausoa

Jardun euskaltzaleen elkarte-
ko Maitane Arizabaletak azal-
du duenez, mintzalagunek bi 
helburu nagusi betetzen 
dituzte egitasmoetan: “bate-
tik, beren hizkuntza gaitasuna 
hobetzen dute, hizketarako 
jariotasuna lortu eta lotsa gal-
tzen dutelarik; eta bestetik, 
inguruko euskaltzaleei euska-
raz bizitzen laguntzen diete, 
euskararen aldeko ekarpena 
eginez”.

Izan ere, Mintzapraktika 
egitasmoek euskaraz aritzeko 
ohiturarik ez duten lagunak 
ohitura dutenekin elkartzen 
dituzte, erabileran eragiteko 

eta hizketarako konfiantza eta 
gune berriak eskaintzeko. 
Parte hartzeko baldintza 
bakarrak euskaraz komunika-
tzeko gai izatea eta astean 
ordubetez batzeko konpromi-
soa hartzea dira.

Izena ematea zabalik

Aurkezpen honekin, modu 
ofizialean ematen zaio hasie-
ra ikasturte berrirako izen 
emate kanpainari. 

Lasarte-Orian Solaskide 
egitasmoan izena emateko 
epea zabaltzen da horrela  
eta honetan parte hartu nahi 
duten herritarrek dagoeneko 
Ttakuneko bulegotik pasa dai-
tezke izena eman, zalantzak 
argitu edota informazio gehia-
go eskuratzeko.

Iaz egin bezala, solaski-
deek lagun artean afari 
berezia antolatuko dute 
herrian ikasturteari hasiera 
emateko.

Ttakuneko Junkal Perez 
arduradunak herritarrak ani-
matzen ditu solaskide izatera, 
b ide lagunak  e re  beha -
rrezkoak direla nabarmendu 

nahi izan du. Hizketaldirako 
tartetxoaz gain, asko dira 
ikasturtean zehar antolatzen 
diren ekintzak eta hauetan 

euskaraz gozatzeko aukera 
izango dute egitasmoan parte 
hartzen duten lasarteoriata-
rrek.

Solaskiden izena emateko aukera zabalik

Kanpainaren irudia aurten Asier Kidam magoa da.  

Artilleriako proiektila da eta Ertzaintzak lehertarazi zuen taldeak abisua eman ostean.  

D
enera 12 jokalari ditu 
gizonezkoen planti-
llak: Ander Otaegi, 

Iraitz Rodriguez, Unai Rebe, 
Asier Elola, Jon Baltasar, Asier 
Rico, Mikel Bermejo, Alberto 
de la Cal, Beñat Elizegui, Javier 
Martinez, Joseba Carrasco eta 
Endika Marrahi. Horietatik 11 
dira lasarteoriatarrak eta baka-
rra donostiarra.

Jokalari gehienak lehena-
go beste talderen batean ibili 
dira saskibaloian jokatzen eta 
beste batzuentzat aldiz, 
lehendabiziko aldia da. Hala 
ere, denak daude baloia noiz 
boteka hasiko irrikaz.

Urriaren 5ean ekingo 
diote denboraldiari, eta ber-
tan ikusiko da zer egiteko gai 
diren Gipuzkoako 3. mailan, 
baina printzipioz talde polita 

osatu du Ostadarrek eta mai-
laz igotzeko borrokatik gertu 
ibiliko dira mutilak.

Kategoria honetan, zortzi 
taldeko bi multzo osatzen 
dira eta lehenengo hirurek 
lortzen dute igoera faserako 
sailkatzea. Ostadar SKTren 
aukariak honakoak izango 
dira A multzoan: Ganbara 
(Andoain), Ordizia, Katu kale 
(Eibar), Mutriku, Zarautz, 
Andraitz (Legazpi),  Take 
Coach (Tolosa) eta Ostadar 
SKT (Lasarte-Oria).

“Multzo zaila daukagu, 
baina behintzat igoera fasera 
sailkatu nahi dugu gero mai-
laz igotzeko borroka egin 
dezagun, talde polita dauka-
gu eta lehiakorrak izaten saia-
tuko gara”, adierazi du Endika 
Marrahi Ostadar SKTko joka-
lariak eta klubeko saskibaloi 
alorreko arduradunak.

Garaipena lagunartekoan
Joan den ostiralean lehengo 
partidua jokatu zuten herriko 
mut i lek .  Os tadar  SKT-k 
Donostiako Askatuak taldea-
ren aurka aritu zen eta lasar-
teoriatarrek garaipena lortu 
zuten 73-47 emaitzarekin. 
Baloiarekin eta taldekideekin 
lehen kontaktua izateko nor-
gehiagoka aproposa izan zen 
kiroldegian jokatutakoa.

Endika Marrahi jokalaria 
pozik zen neurketa amaituta: 
“Batez ere sentsazio onak eta 
taldearen gogoa izan dira 
garaipena lortzeko baldin-
tzak, ilusio handiarekin gaude 
denboraldi honi begira. Iaz 
hasi ginen proiektu hau pres-
tatzen eta dagoeneko forma 
hartu du, ea noraino iristeko 
gai garen”. Datorren astetik 
aurrera jokatuko ditu partida 
ofizialak Ostadar SKTk. 

Gipuzkoako 3. mailan jokatuko du 2014/2015 denboraldian

Senior taldea osatu du Ostadarrek

Aurten lau talde izango 

ditu Ostadarren saskiba-

loi adarrak. Nesketan, 

parte-hartze mailako 

kadeteak, errendimen-

duko kadeteak eta erren-

dimenduko juniorrak 

arituko dira. Gizonezkoe-

tan, senior taldea sortu 

berri dute. Gipuzkoako 3. 

mailan arituko dira eta 

igoera fasean sartu nahi 

dute muturra.

S A S K I B A L O I A . -

Ostadar SKTk 73-47 irabazi zuen ostiralean Askatuak taldearen aurkako lagunartekoa.

L A BU R R A K . -

Buruntzaldea IKTko bost igerilari saritu dituzte 
2013/2014 denboraldi amaierako galan

Joan den denboraldia amaitzeko, igeriketa gala ospatu zen pasa 
den larunbatean, Anoetako Kirol Etxea-n. Bertan 2013/2014 
denboraldiko igerilekuko ligan eta itsas zeharkaldien ligan 
lehen hiru postuetan sailkatutako igerilariei sariak banatu zitzai-
zkien. Buruntzaldea IKTko bost igerilari izan ziren sarituak 
maila ezberdinetan, horietatik lau igerilekuko ligan eta bosga-
rrena itsas zeharkaldien ligan: Leire Martin, Unai G. Somovilla, 
Nahia Jie Villamediana eta Iñigo Ibarburu saritu zituzten igerike-
tan eta Juanvi Martin itsas-zeharkaldietan.

Areto-futboleko Ostadar SKTko taldeak sendo 
aurredenboraldiko partidetan
Ostadar SKTko areto-futbol taldeek garaipena eskuratu zuten 
joan den asteburuan. Lurraldeko 3. mailako denboraldiari ekin 

-
dearen aurka garaipena lortu 
zuten 2-1eko emaitzaz kirol-
degian. Ligako bigarren jar-
dunaldian aurkari izango du 
Orioko taldea eta partidek 
aurrera egin ahala sasoi-
puntu onean jartzen ari dira 

Maila Nazionalean, hirugarren kategorian lehiatuko duen 

zuen Oiartzunen aurka 3-1eko emaitzaz. Lourdes Murilloren 
gizonek partida serioa jokatu zuten eta prest daude asteburuan 
hasiko den Ligari ekiteko.

Babyauto Zarautzen garaipena Ohorezko B 
mailan, lasarteoriatarren parte-hartzearekin
Ohorezko mailako bigarren jardunaldia jokatu zuen Babyauto 
Zarautzek larunbatean Asti Zelaian Santandergo Barthcoren 
aurka. Jipoia eman zieten gipuzkoarrek kantabriarrei, 74 eta 0 
irabazi zieten eta hiru lasarteoriatarrek jokatu zuten bertan: 
Unai Urruzolak, David Vegak eta Xabier Rekondok. Hirurak 

-
lak eta Vegak titular gisa jokatu zuten eta Rekondo bigarren 
zatian zelairatu zen.

Gainontzeko mailetan, ZRT/Beltzak 35-8 menderatu zuen 
Bera-Bera 16 urtez azpiko mailako lagunartekoan eta 18 urtez 
azpikoetan 5-38 galdu zuten Atletico San Sebastianen aurka.

 FUTBOLA

Larunbata 27
Michelin,  11:45ean

Ostadar SKT - Deportivo Alavés

Kadeteen Euskal Liga, hirugarren 

jardunaldia.

Michelin,  13:30ean

Ostadar SKT - Orioko FT

Kadeteen Lehenengo maila, bigarren 

jardunaldia.

Michelin,  15:30ean

Ostadar SKT - Antigua Luberri

Emakumezkoen lurralde maila, lehenengo 

jardunaldia.

Michelin,  17:15ean

Texas Lasartearra - Beasain

Jubenilen lehenengo maila, bigarren 

jardunaldia.

Elgoibarko Mintxeta zelaia, 17:00etan

Elgoibar CD - Ostadar SKT

Ohorezko erregional maila, hirugarren 

jardunaldia. 

Igandea 28
Michelin 10:30etan

Ostadar SKT - Oiartzun KE

Jubenilen Ohorezko maila, bigarren 

jardunaldia. 

Berio, Donostia 13:00etan

Antigua Luberri - Ostadar SKT

Jubenilen lehenengo maila, bigarren 

jardunaldia. 

 IGERIKETA

Larunbata 27
Mutriku, 16:30ean

Herriko hainbat igerilarik Flysch 

Beltzaren itsas-zeharkaldian parte-

hartuko dute Mutriku eta Deba 

artean.

 ATLETISMOA

Igandea 28
Donostia, 10:00etan

Herriko hainbat korrikalarik 8km 

dituen 5 Milia Buru Osasunaren 

Alde krosean parte hartuko dute, 

Donostiako kaleetan barrena.

Leitza, 10:30etan

Herriko hainbat korrikalarik Leitza 

eta Lekunberri lotuko dituen 21 

kilometroko Plazaolako VIII. 

Maratoi-erdian parte-hartuko

dute. 

Ordizia, 11:00etan

Herriko hainbat korrikalarik 10 

kilometroko Josetxo Imazen 

Oroimenezkoan egingo dute 

lasterka Ordiziako kaleetan barrena. 

 ARETO-FUTBOLA

Herriko areto-futbol Txapelketa, 
lehenengo jardunaldiko 
norgehiagokak:
Ostirala 26 

Kirol gunea, 19:45ean

Urdaneta HK - Buenetxea

Kirol gunea, 20:45ean

Lagunak Erreformak - Ilargi

Larunbata 27
Kirol-gunea 9:15etan

Txindoki - El Punto

Kirol-gunea 10:15etan

Txoko Taberna - Trumoi

Kirol-gunea 11:15etan

Insausti - Indaux

Kirol-gunea 12:15etan

Also Taberna - Izkiña

 PADELA

Lasarte-Oriako I. Padel txapelketa
Ostirala 26 

Kiroldegia, padel pista, 19:00etan

Imanol Carballes eta Iñaki Garcia- 

Ruben Amenabar eta Borja Rodriguez. 

Kiroldegia, padel pista, 20:30ean

Carlos Garcia eta Txema Urrezola - 

Patxi Garcia eta Alberto Lopez.

Larunbata 26 
Kiroldegia, padel pista, 9:30ean

Sergio Pelaez eta Jaime Pelaez -

Ander Recondo eta Joseba Recondo.

Kiroldegia, padel pista, 11:00etan

Guillermo Ramos eta Iñaki Gallo -

Roberto Perez eta Miguel Hernandez 

Kiroldegia, padel pista, 12:30ean

Aitor Otamendi eta Javi Rubio - 

Alberto Grao eta Javi Rodriguez

Kiroldegia, padel pista, 14:00ean

Roberto Rebe eta Juan P. Esnaola - 

Iñaki Lopez eta Beñat Garmendia

Igandea 28 
Kiroldegia, padel pista, 11:00etan

Oscar Garcia eta Javi Alonso -

Edu Franco eta Jeam Paul M.

 BOLA-JOKOA

Igandea 28
Michelingo bolatokia, 10:00etan

Herriko eta probintziako hainbat 

bola-jokalarik Santi eta Martinen XI. 

Oroimenezkoan parte-hartuko 

dute.

OSTADAR FUTBOL SALA

Lasarte-Oria
Musika
MANUEL LEKUONA KULTUR-ETXEA

Gaur 26, 22:00ean
Irailaren 26an, ostiralean kontzertua 
izango da Argiaren alde. Mikel Urdan-
garin, Anari, Pier Paul Berzaitz, Petti, 
Estitxu Pinatxo, Alboka Taldea, Bide 
Ertzean eta Jon Basagurenen kontzer-
tua. Sarrera 15 euro izango dira. Sarre-
rak eskuratu daitezke aurrez Argiaren 
egoitzan, Jalgin edo Manuel Lekuonan 
bertan.
BASAUNDI PLAZA

Larunbata 27, 19:30ean

Adunia taldearen kontzertuak aur-
tengo Kultur Kale zikloari amaiera 
emango dio emanaldi  honekin. 
Doinu zeltiar eta rock-a nahasten 
dituen abest iak eskain iko di tu. 
Abuztuan bertan behera utzi behar 
izan zuten kontzertua eguraldi txarra 
iragarria zegoela eta.

Dantza
OKENDO PLAZA

Igandea 28, 12:00etan
Plaza dantza saio irekia. Hilabeteko 
azken igandetan egingo da aurreran-
tzean.

Antzerkia
MANUEL LEKUONA KULTUR-ETXEA

Ostirala 3, 19:00etan
"Cotillas" antzezlana ikusteko aukera 
izango da Nagusien Omenaldiaren egi-
tarauaren baitan.
MANUEL LEKUONA KULTUR-ETXEA

Larunbata 4, 18:00etan
"Kapsulak"Markeliñe taldearen haur 
ikuzkizunaz gozatzeko aukera izango 
da.  

Ipuin-kontalaria
MANUEL LEKUONA KULTUR-ETXEA

Astelehena 6, 18:00etan

Pello Añorgarekin ekingo zaio ikastur-
teko ipuin-kontalariei haur liburute-
gian. Lehenengo saioa 4-5 urteko 
umeei zuzenduta. 
Asteartea 14, 18:00etan
Kontukantoien txanda ipuinaren 
orduan. Haur liburutegia 6, 7 eta 8 
urteko umeei zuzendutako saioa egin-
go dute herriko kontalariek. 

Erakusketa
JALGI KAFE-ANTZOKIAN

Irailean zehar
Mundu Bat GKEk antolatuta Carmen 
Caballero argazkilariaren Kolonbiako 
egoerari buruzko argazki erakusketa 
ikusgai.
VILLA MIRENTXUN

Irailak 26, 27 eta 
28
Antxota, Lasarte-
Or iako Art i s ten 
elkarteak antolatu 
du  e rakusketa . 
18:00tik 21:00ra izango da zabalik. 

Usurbil
Argia Eguna
ERDIGUNEAN

Larunbata 27, 9:30etik
'Nendo Dango' tailer ekologista, kon-
tzertuak Behi Bi Blues, Eñaut Elorrieta, 
Perlak eta Esther Sound Sister, bertso 
saioa Amets Arzallus, Miren Amuriza, 
Julio Soto, Uxue Alberdi, Sustrai Colina 
eta Rosi  Lazkanorekin,  bazkar i 
herrikoia, omenaldia, argiazaleon 
topaketa, jolasen txokoa... Hamaika 
ekintza izango dira Usurbilen egun 
osoan zehar.

non zer 7

Agenda

Larunbata 27, 19:00, Manuel Lekuona kultur-etxean

Herritarren txokoa

Galdutako gauzak
Udaltzainek jakitera eman dutenez, 
gauza hauek daude jasota, hiru txi-
rrinda, bi mugikor, bi pultsera bata 
urrezkoa, eraztun bat, bi erloju eta 
belarritakoak. Gauza hauen jabeak 
direla egiazta-tzen duten herritarrek, 
hilabeteko epea dute Udaltzainen 
Bulegora hurbildu eta jasotzeko, goi-
zez 09:00etatik 13:00etara.

Xumela entseguak
Xumela koruak entseguak irailaren 
15ean hasi zituen Landaberri BHI erai-
kinean. Entseguak 19:30etik 20:30era 
egiten dituzte eta honetan parte har-
tzea irekia dela gogoratu nahi dute 
sustatzaileek ikasturte hasiera hone-
tan. Euskara ikasten ari diren herrita-
rrak bertaratzea animatzen dituzte 
batez ere kantuan ondo pasa eta 
euskaraz aritzeko lagun berriak egite-
ko leku aproposa delako. 

Odol ateratzea
Hileroko azken astelehenero bezala, 
odol ateratzeak egingo dituzte 
Osasun Zentroan irailaren 29an, 

arratsaldeko 17:30etik 20:30era. 
Anima zaitezte, odola ordezkaezina 
da eta odol falta dago!

Azken ostirala
Hilabeteko azken ostirala izaki, 
Okendon 20:00etan elkarretaratzea 
burutuko da. Kasu honetan "Gaixo 
Larriak kalera, dispertsiorik ez!!" lelo-
pean.

Kromo aldaketa
Herritar talde bat Okendon igande-
tan kromo aldaketak egiteko hitzor-
dua egiten hasi da 12:00etatik aurre-
ra. Kromo bildumak osatzeko zaleta-
suna duten guztiak animatzen dituz-
te bertara gerturatu eta trukean ari-
tzeko.

Zuen oharrak jarri, kexak adierazi edo eskutitzak 
argitaratzeko:

Geltoki kalea, 4  943 366858 txintxarri@txintxarri.info

Eskutitza

Antzerkia eta dantza programazioaren 
baitan eta herriko Erketz dantza tal-
deak proposatuta, El Torrejon folklore 
taldearen dantzez gozatu ahal izango 
da bihar Manuel Lekuonan. Taldea Bur-
gosen kokatuta dagoen Adrada de 
Haza herritik dator. 1979.urtean sortu 
zen taldea eta folklore jaialdi askotan 
parte hartu du. Euren errepertorioan 
Gaztelako dantza tipikoak daude. 
Musikariekin batera 57 pertsolako tal-
dea osatzen dute. Aurrez erosita, sarre-
ren  sa lneur r ia  3  eurokoa  da , 
larunbatean erosita berriz, 5 euro. 

Burgosetik iritsitako 

dantzak

Aurretik pasatakoak ere gogorrak izan 
diren arren, badira hogei hilabete Ibo-
nek esklerosi anizkoitza zuela jakin 
zuenetik.

Diagnosia jaso zuenetik hogei hila-
bete gehiago, bere aste, egun, ordu, 
minutu eta segunduekin oinaze des-
berdinak pairatuz. Hogei hilabete 
gaixotasun larri, sendaezin eta progre-
siboa izanik, espetxean egoteak eten-
gabe bere osasuna arrisku bizian 
jartzen duela jakinik. 

Egoera honen aurrean, 2013an 
bertan prozedura legalak martxan jarri 
ziren, Ibonek behar duen tratamendua 
jaso dezan zigorraren suspentsioa 
eskatuz.

Pasatako ekainaren 20an, Pariseko 
epaitegiaren erabakia iritsi zen: bere-
halako askatasuna behartzen duen 
osasun egoeraren larritasuna onartzen 
zuen, baina, ezarritako baldintzen 
ondorioz (batez ere, Frantziar estatuan 
egoteko debekua altxatzea) Ibon ezin 
da espetxetik atera artatua izateko. 
Beraz, prozedurak aurrera jarraitzen 
du, abokatuaren eta fiskalaren aldetik 
erabaki honen aurkako helegiteak aur-
keztu baitziren. 

Atzo, irailaren 25ean, helegite 

hauek aztertzeko epaiketa burutu zen 
Parisen eta datozen asteetan erabakia 
jakingo da. 

Kezkatuta gaude, Ibon denbora 
luzez giza eskubideen urraketa jasaten 
ari baita. 

Gartzelan Gaixo larri diren Ibon 
eta beste presoen giza eskubideen 
alde!

Ixiar, Jurdana eta Xabier

PARIXEN ZER ERABAKI DUTEN JAKIN ZAIN

“Festarako jantzia sortu zenetik 
ari da aldatzen”

Maider AZURMENDI

A
ne Albisu donostiarrak 
hitzaldia eskaini zuen 
bart Manuel Lekuona 

kultur-etxean. Albisu ikerketa 
sakona egiten ari da euskal 
jantzi tradizionalaren ingu-
ruan.

2006an Atondu liburua 
argitaratu zuen. Euskal jantzi 
tradizionalei buruzko lana  
da, nahiz eta jantziari baino 
garrantzi handiagoa eman 
dion janzteari, prestatzeari 
edo atontzeari. Zer, nola eta 
zertarako janzten ditugun tra-
dizioz jaso eta euskal jantzi 
bihurtu ditugun baserritar jan-
tzia edota poxpolin jantzia, 
besteak beste.

Herrian urriaren 18an 
izango da Euskal Jaia. Egun 
horretan janzteko hainbat 
gomendio ere eman ditu Albi-
suk.

“Festarako jantziak azken 
100 urteotan, janzteko 
moduaren garrantzia” izan 
da hitzaldiaren izena. Jan-
tz iar i  ba ino janzteko 
moduari erreparatu behar 
diogu?
Nire ustez gure jantzi eta jan-
zkera tradizionalaren ingu-
ruan oso informazio gutxi 
izateaz gain, izugarrizko ana-
basa eta nahastea dago. Kul-
tura tradizionalaren beste 
zenbait arlotan, ikertuagoak 
eta gizarteratuagoak daude-
nez, are gehiago, tradizioaren 
soka hautsi ez denez, nola-
baiteko sena badugu. 

Jantzi tradizionalari dago-
kionean, XX. mende hasieran 
hiri giroan, zeharo modaren 
menpe, festa eta dantzarako 
sorturiko jantzi eta janzkerak  
izan dira gehienon ia errefe-
rente bakar. Honek ekarri 
zuen tradiziozkoak pixkanaka 
galdu edota bazterturik gera-
tzea eta gureak ziren jite, 
tankera eta berezitasunak 
besteenekin berdintzea. 

Gu XXI. mendean gaude 
eta proposamen bat egiteko 
gaur egun baliagarri gertatuko 

zaizkigun jantziak behar ditu-
gu. Jantziak gaur egun moda-
ren uhinean daudenez, gure 
ustez, nahiz eta jantziak egi-
teko modu zehatzak ere pro-
posatu, giltza jantziak “gure 
eran” janztean legoke, era 
hori berreskuratzean, alegia. 
Eta hori da, hain zuzen ere, 
60ko hamarkadat ik  J .A. 
Urbeltzek hasitako ikerkete-
kin jarraitu eta Atondu ekime-
n a r e n  l e h e n e n g o 
proposamena. Baina ez da 
bakarra, jakina. 

Festarako janztearen erri-
tuala galdu al da?
Nik esango nuke, festarako 
jantziaren rola dela aldatu 
dena. Desberdin janzteko 
hautua egiten dugun momen-
tutik nolabaiteko erritualerako 
prestatzen gara.

Argi dago festarako janz-
ten garela, ez dela, kasurik 
gehienetan behintzat, mozo-
rro bat eta bere papera bete-
tzen duela. Kontua da zein 
den betetzen duen papera. 
Nik ez dut horretan genero 
konturik ikusten.

Neskek buruan zapia jar-
tzea galtzen ari garen ohi-
tura horietako bat da? 
Neskek baserritar jantzian 
buruan zapia jartzeko ohitura 
60ko hamarkadan hasi zen 
galtzen.

Janzkera tradizionalean, 
ordea, galdu zen azken ele-
mentua izan zen eta gaur 
egun arte iraun du. Hori 
honela gertatzen da janzkera 
tradizional gehienetan, ez 
bada guztietan. Baina, lehen 
esan bezala, tradizional deitu-
riko jantzi hau, baserritar jan-
tzia, modaren eskutik doanez, 
hori litzateke ondoriotako bat, 
ez hemen soilik. Zapiaren 
janzteko moduari dagokio-
nez, badira modu desberdi-
nak ,  ba ina  o roko r rean 
ezaugarri bertsuak dauzkate. 

Zapiaz hitz egiterakoan, 
zuria zen erabiliena? 
Zapi zuria denek zutena zen, 

baina egoeraren arabera bes-
telakoak ere erabiltzen ziren. 
Atonduk zuria proposatzen 
du, alde batetik, zuria ohikoa 
zelako eta bestetik errazagoa 
delako zapi egokiarekin 
“asmatzen”.

Badirudi azken urteetan 
jantzi koloretsu eta doto-
reak “modan” jarri direla. 
Euskal Jantzi tradizionala 
zaintzen ala berrasmatzen 
ari gara? 
Festarako jantzia, baserritar 
jantzia oro har, sortu zenetik 
aldatzen ari da. 

Hala ere, gaur egungo jan-
tzi koloretsu horien fenome-
noa orain dela hogei bat urte 
hasi zen, hain zuzen ere, guk 
Atondu proiektua kaleratu eta 
gero.

Gure proposamenetako 
bat, ez bakarra, izan zen 
egoera batzuetarako XIX. 
mende amaierako baserrita-
rren janzkeran oinarrituriko 
jantziak egin eta Atontzea 
(behar bezala preparatu eta 
j anz t ea ) .  I k a r aga r r i zko 
arrakasta izan zuen eta batez 
ere hainbat denda, fabrika  
eta jostunek ikusi zuten salga-
rriak zirela eta hor bazegoela 
negozioa. Eta handik aurrera 
oso irizpide desberdinetan 
oinarrituriko jantziak hasi 
ziren azaltzen “tradiziozko” 
edota “euskal” jantziaren 
izendapenean. Batez ere 
emakumezkoen jantzietan 
gertatu zen.

Urriaren 18an herrian 
ospatuko den Euskal Jai-
rako, zer esango zenieke 
herritarrei egun horretan, 
janzteko garaian praktikan 
jar dezaten?

Burutik janzten hasteko. 
Askoz gehiago identifikatzen 
garelako txapela edo zapiare-
kin.

 Askotan ikusi ohi ditut, 
udan batez ere, neska asko 
gona luze batekin, tiradun 
niki batekin eta oinetan 
deportibekin. Gehienentzat 
gona da “janzten” dutena 
ospatzeko eta gona hori asko-
tan (josi duenaren irudimen 
eta sormenaren arabera) 
beretzat da soilik berezi, bes-

teok ez diogu “tradiziozko” 
ezer ikusten. Buruan zapia, 
gure era berezian jantzita era-
maten badugu edozeinek 
identifikatzen du. Hori ere 
moda kontua da. 

Atondukook abarkez gain 
espartin zuriak proposatu 
genituenean batek baino 
gehiagok eraman zituen 
eskuak burura. Ikusi orain...
denok espartin zuriak. Zapia-
rekin ere berdin gerta liteke...
batek daki.

Ane Albisuk hitzaldia eskaini zuen bart Manuel Lekuonan eus-

kal jantzi tradizionalaren inguruan. Urteak daramatza Albisuk 

Atondu egitasmoaren baitan ikerketa lanak egiten. Bere hitze-

tan gure jantzi eta janzkera tradizionalaren inguruan oso infor-

mazio gutxi izateaz gain, izugarrizko anabasa eta nahastea 

dago. Urriaren 18an herrian ospatuko den Euskal Jaiari begira, 

herritarrei proposamena luzatu zien "burutik janzten hasteko, 

askoz gehiago identifikatzen garelako txapela edo zapiarekin". 

Ane Albisu Atondu ekimeneko kidea

Ane Albisuk zapia eta txapelaren garrantzia azpimarratzen ditu euskal jantzien bereizgarri

Ane Albisuk hiltzaldi-tailerra eskaini zuen bart Manuel Lekuonan.  

Zapia jartzeko modua erakutsi zuen Anek.


